2015 восӧ Коми  Республикаын шуӧма  Ас му радейтан воӧн 

Коми Республикаса Юралысь Вячеслав Гайзер ошкис Коми Республикалӧн Каналан Сӧветса Веськӧдлысь Игорь Ковзельлысь лӧсялана вӧзйӧмсӧ. Удж серти аддзысьлігӧн  Вячеслав Гайзер да Игорь Ковзель сёрнитісны дінмуын оланпас пыртысь да олӧмӧ пӧртысь власьтлӧн ӧтувъя вӧчӧм удж йылысь да водзӧ кадколаст вылӧ могъяс йылысь. 

«Депутатӧн уджалігӧн и ме, и менам уджъёртъяс унаысь аддзысьлім республикаса олысьяскӧд да уна бур кыв кывлім нуӧдӧм тематическӧй вояс йылысь – дзоньвидзалун во, спорт во йылысь. И ӧні унаӧн юасьӧны, кутшӧмӧн лоас локтан  воыс, да уналӧн сёрниас век петӧ ас му радейтӧм тематика. Такӧд йитӧдын ме Тіянлы мӧдӧді письмӧ да талун нӧшта ӧтчыдысь кӧсъя ассянь вӧзйыны, медым  2015 воыс миян муніс ас му радейтӧм-пыдди пуктӧм улын. Та дырйи ме вӧзъя уджсӧ нуӧдны ог сӧмын том йӧзкӧд, а темасӧ паськӧдны.  Тайӧ и  традиционнӧй донаторъяс видзӧм,  и семейнӧйяс, и канму дорӧ, миян символъяс дорӧ: кып, дӧрапас дорӧ,  матыстчӧм.  Миянлы колӧ видзны меддонаторъяссӧ. Миян странаын да республикаын олӧны уна сикас войтыръяс, и миянлы колӧ пыдди пуктыны ставнысӧ, кодъяс олӧны канму пасьтала», - висьталіс Коми Республикалӧн Каналан Сӧветса Веськӧдлысь.

Вячеслав Гайзер вӧзйӧмсӧ ошкис. 

«Восӧ вӧчны ас му радейтан воӧн – тайӧ водзмӧстчӧмыс ставнас лӧсялӧ республикаын Веськӧдлан котырса Президиумлӧн кӧсйӧмкӧд да Ставроссияса народнӧй фронтӧ миян пырысьяслӧн вӧзйӧмкӧд да, медтӧдчанаыс, миян йӧзлӧн кӧсйӧмкӧд, кодъяскӧд ми аддзысьлім республикаын ветлігъясӧ. 

Странаын да суйӧр сайын тавося лоӧмторъяс, Тӧвся Олимпиада бура нуӧдӧм, Россияӧ Крымлӧн бӧр воӧм, Украинаын артмӧмторъяс да мирын ставнас политическӧй олӧм тӧд вылӧ босьтӧмӧн, кодъяс дорӧ некод  эз коль веськодьӧн, кыптіс ас му радейтӧм-пыдди пуктӧм  да чужис войтыръяслӧн ӧтсӧгласлун, - локтан во кежлӧ став вӧзйӧмыс  патриотизм серти. Таысь ӧтдор, локтан во - Великӧй Отечественнӧй войнаын Ыджыд Вермӧмсянь 70 во. Чайта, лоас правильнӧ  2015 восӧ йӧзӧдны Ас му радейтан воӧн», - висьталіс Коми Республикаса Юралысь.

Вячеслав Гайзер тшӧктіс Коми Республикаса Веськӧдлан котырлы дасьтыны Ас му радейтан во нуӧдан ӧтувъя план да вӧзйис  Каналан Сӧветса депутатъяслы  активнӧя пырӧдчыны тайӧ уджас, медым документыс артмис кыдз позьӧ тырвыяджыкӧн да уджаланаӧн. 
